1745 Ölfusvatnsannáll: Vetur snjólaus til sunnudagsins seinasta í góu [21. marz], með miklum frostum, svo klaki varð yfir 2 al. þykkur. Þann sunnudag fór að drífa snjó. Það gekk nærri í 6 dægur, svo hann varð minnstur í buxnastreng, og eftir af honum var í byggð til krossmessu. Þá lagði mikinn part af  Faxaflóa á útmánuðum. Fiskaðist vel vel, þar til ísana lagði, en úr því varð ei róið. Vorið var kalt, því þá bílagði hafís allt landið, nema hann fór ekki inn á suðurflóann. Á honum komu á land 3 bjarndýr og ótal fálkar og refar, sem menn þenkjast hafa verið frá Grænlandi. ... Vetur þíður til jóla. 

Grímstaðaannáll: Hinn mesti frostavetur, sem menn nýlega til mundu. Ís lagði fyrir Hjallasandi á þorranum, svo þar varð ekki róið nokkra daga; sama var í fyrstu viku góu; varð þá ekki heldur róið á Sandi eður Rifi. Hafís rak fyrir allt Norðurland og inn í hvern fjörð. Undir jólin lagði lagnaðarís framan að honum, og varð svo allt klemmingur. Komu bjarndýr, 4 eður 5, á fyrnefndum hafís; voru drepin af þeim 2 eða 3. ... Grasleysi var hið mesta þetta sumar, svo engir mundu þvílíkt og ekki elztu menn, hvert svo jafnt yfir gekk, því klaki var þá í jörðinni um og eptir höfuðdag. ...Skiptapar urðu og víða á þessu ári. Einn varð í Rifi milli áttadags og þrettánda, voru á 9, drukknuðu 3, en 5 komust af. ... Skip brotnaði og á Gufuskálum, þriðjudaginn í föstuinngangi þann 2. Martii; þeir stýrðu upp á Hestsker (þar svonefnt) og brutu þar skipið, en mennirnir komust af... Skiptapi varð í Dritvík á þriðjudaginn í efstu viku fyrir páska, 13. Aprilis, forgekk á útsjó; meinast boði hafi slegið því um í útsynningshroða; voru á 7 menn. ... Um veturinn undir jólin drukknuðu af bát 5 menn á Álptanesi  á Mýrum.  

Höskuldstaðaannáll: Gengu stórhríðir oftlega norðan með gegnumþrengjandi frostum. Rak ís að öllu Norðurlandi í miðþorra og inn á Eyjafjörð, svo hann fylltist allur. Ísinn á firðinum var genginn og riðinn þvert og endilangt og eins fyrir utan land, á og af Siglunesi. Og þrír menn komu gangandi úr Grímsey á land. Rýmdist ísin fyrir skip ekki fyrr en eftir krossmessu (14. Maii), svo þá kom skip úr Grímsey. Kaldur sauðburður. Magnlega hart vor. ... Batnaði veðurátta í 12 viku sumars, og tók fyrst gras að spretta. Heyskapur í meðallagi, sumstaðar síðri. ... Harðindi voru þá sögð  að austan. 

Íslands árbók: Var góður vetur fram á miðjan þorra, þá harðnaði og gengu ákafleg frost, meiri en elztu menn vissu dæmi til, langt fram á vor. Fyllti og með hafís fyrir öllu norðurlandi og var ferðazt á ís með klyfjaða hesta um Eyjafjörð út að Ólafsfirði og Látrum fram í fardaga. Einninn var hafís austan frá Horni og suður að Landeyjum, hvar á komu bjarndýr og voru nokkur af þeim unnin. Harðindi gjörði á Norðurlandi, því meiri því norðar, so varla tóku að litkast um Jónsmessu. ... Grasbrestur í meira lagi varð um sumarið, bæði á töðum og útengi.   

